
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

নামসার
১১




হেরিয়ে হয় আতঙ্ক, নখেতে বিঁধে মাতঙ্গ,

রণমাঝে করে রঙ্গ করেতে করী দোলায়।

বামার চুলগুলো পড়েছে খুলে, নাহি তাহা বাঁধে তুলে,

বারেক ভ্রমেতে ভুলে বিশ্রাম নাহিকো লয়।

রণেতে এলো উলঙ্গ, নাহি তার ভ্রূভঙ্গ,

সৃষ্টি নাশি রণ বুঝি বামা করে যায়।

এলো তিমিরবরণে, মত্ত হয়ে তমোগুণে,

হুহুংকার শব্দ শুনে কেহ মূর্চ্ছি পড়ে যায়।

(যদি) যায় কেউ রণ ছেড়ে বামা অমনি ধরে তেড়ে,

রণ করে এড়ে বেড়ে, বামারে এড়ানো দায়।

‘কিঙ্করী’ কহিছে তারা, জানি তুমি নিরাকারা
ব্রহ্মময়ী পরাৎপরা, ব্রহ্মজ্ঞান দেহি আমায়।

বাগেশ্রী—দাদরা








আবার এটা এলো কেটা এলোকেশা দিগম্বরা,

বিকটদশনা, লোলরসনা অতি ভয়ঙ্করা।
কপাল থেকে লাফিয়ে পড়ে,
ধচ্চে খাচ্চে গিলছে আড়ে,

অসি লয়ে কাটচে তেড়ে, মসীবর্ণ শশীধরা।

হুহুঙ্কারে দৈত্যনাশ, মুহুর্মুহুঃ অট্টহাস,

মেঘে বিজলি প্রকাশ ভক্তজন ভয়হরা।
যেন ‘বালা’র আঁখি কাছে,
মড়ার উপর দাঁড়িয়ে নাচে

হায় এ রূপ যে দেখেছে, তার হয়েছে কর্ম্ম সারা।

